
Të nderuar Shkëlqesi ambasadorë, 

të nderuar përfaqësues të trupit diplomatik, 

të respektuar vëzhgues ndërkombëtarë, 

të dashur kolegë. 

 

Gati një vit më parë, Kuvendi i Shqipërisë votoi ngritjen e institucioneve të vettingut, Komisionit 

të Pavarur të Kualifikimit, Komisionerëve Publikë dhe Kolegjit të Posaçëm të Apelimit. 

 

Ky vit që kaloi, ka qenë i mbushur me sfida për jetën e këtyre institucioneve dhe veprimtarinë e 

anëtarëve të tyre. 

 

Miratimi i strukturave organizative, buxheteve, krijimi i ambienteve të domosdoshme funksionale 

ishin ditë pas dite, pjesë e përpjekjeve tona për të zbatuar Kushtetutën dhe ligjin, në këtë detyrë 

aspak të lehtë, siç është rivlerësimi kalimtar i gjyqtarëve dhe prokurorëve. 

 

Megjithë pengesat dhe vështirësitë, falë përkrahjes së shumë aktorëve të jetës publike dhe 

institucionale në vend, falë dhe angazhimit të pashoq të disa prej të pranishmëve në këtë ceremoni, 

sot ne mund të themi se vettingu po funksionon.  

 

Një falenderim i sinqertë u shkon Vëzhguesve Ndërkombëtarë, gjyqtarë e prokurorë me 

eksperiencë të admirueshme nga ShBA dhe vendet e Bashkimit Evropian, të cilët kanë qenë krah 

nesh dhe na kanë ofruar mbështetjen e tyre, të qartë ata vetë, për rëndësinë e këtij procesi. 

 

Unë mendoj se funksionimi i procesit të vettingut, nuk është një objektiv i shkëputur nga nevoja 

dëshpëruese, që sot ka Shqipëria për rikthimin e shpresës tek njerëzit, se institucionet shtetërore 

mund dhe duhet të funksionojnë. 

Do të kish qenë mirë të thonim sot, se institucionet e vettingut po luftojnë për të rikthyer, jo 

shpresën, por besimin e qytetarëve në sistemin e drejtësisë.  

 

Por, unë dua të jem i kujdesshëm.  

 

Them se po luftojmë të kthejmë shpresën, pasi besimin e qytetarëve së pari duhet ta fitojmë vetë 

ne, anëtarët e institucioneve të vettingut.  

 

Duhet ta fitojmë, duke punuar me ndershmëri, me transparencë, larg influencave të çfarëdo lloji, 

me profesionalizëm, me bindjen se misioni që kemi marrë përsipër është historik, për të ardhmen 

e këtij vendi dhe për të ardhmen e fëmijëve tanë, që kemi vendosur t’i rritim në Shqipëri. 

 

Ne duhet po ashtu të kthejmë shpresën e atij numri, që unë jam i sigurtë që është i madh, gjyqtarësh 

dhe prokurorësh të ndershëm, se duke zbatuar ligjin në punën e tyre të përditshme, ata do të 

ndjehen gjithmonë e më të sigurtë në karrierën e tyre. 

 

Askush nga këta gjyqtarë e prokurorë të ndershëm, që kanë zgjedhur të jetojnë me kokën lart, duke 

luftuar çdo ditë për të drejtën, përballë krimit të organizuar, korrupsionit, interesave okulte, 

ndikimeve dhe presioneve të jashtëligjshme, nuk duhet t’ i druhet procesit të vettingut. 

 

Procesi i vettingut, po aq sa ka synim të rikthejë besimin e qytetarëve tek sistemi i drejtësisë, besoj 

po aq duhet të rikthejë besimin tek magjistratët e ndershëm, se për krah tyre në zyrat e prokurorive, 

apo trupat gjykuese në gjykatat e këtij vendi, nuk do të mund të qëndrojmë më individë që bëjnë 

pazare me dhënien e drejtësisë, bëjnë pazare me krimin e organizuar dhe korrupsionin.  

 

Shqipëria dhe shqiptarët janë në një moment më shumë se të rëndësishëm në historinë e tyre. 

Përballë nesh është alternativa e integrimit evropian. 

Unë ndaj besimin se dhe vetë procesi i vettingut, që nga dita e parë e hedhjes së idesë, formulimit, 

miratimit në Parlament dhe sot gjatë zbatimit të tij, është një shenjë e fortë se pjesa përparimtare e 

shoqërisë shqiptare ruan gjithmonë në ndërgjegjje, thënien e Rilindasit tonë të madh, e të 

papërsëritshëm, Naim Frashërit, i cili një shekull më parë na la amanetin se “Dielli për shqiptarët 

lind, andej nga perëndon”. 

 

Ju faleminderit të gjithëve. 


